Mae cefndir amaethyddol Cymreig yn ardaloedd y Dyfi, Rheidol ac Ystwyth yn rhan bwysig  o fy mhrofiad bywyd. Buodd  fy nhaid a nain yn ffermio yn ardal Dinas Mawddwy ac ar fynyddoedd Pumlumon  ac rwyf i hefyd wedi bod yn gweithio ar ffermydd o dro i dro yn ardal  Bow St, Talybont  Llanilar a Chamddwr. Trwy’r profiadau hynny rwyf wedi cwrdd  â chymeriadau cefn gwlad a ffermwyr a dysgu llawer ganddynt am enwau llefydd ac arferion bywyd cefn gwlad.
 Rwyf hefyd yn  teimlo’n gryf am werth a lles bod yn agos at fyd natur a bywyd gwyllt. Rwyf  ers yn blentyn yn mwynhau mynd am dro yn y cefn gwlad o gwmpas Aberystwyth a Machynlleth gyda teulu a ffrindiau, dringo mynyddoedd a thynnu lluniau adar a golygfeydd tirlun, llynnoedd a byd natur. Ers datblygu cyflwr salwch meddwl  difrifol rhyw ddwy flynedd yn ôl rwyf wedi profi llawer o les o fynd am dro yn y cefn gwlad a mwynhau llonyddwch a harddwch natur.  Rwyf yn y broses o ddechrau gwirfoddoli i’r RSPB yn Ynyshir.
Fel rhan o wneud gradd ffilm ym Mhrifysgol Drindod Dewi Sant fe wnes i  greu ambell ffilm fer wedi eu gosod yn y cefn gwlad a chyfweld gyda crefftwyr lleol. Bydden i wedi hoffi mynd ymlaen a gwneud mwy gyda ffilmio dogfen  ar ôl graddio. Ond dwi ddim wedi gallu gweithio yn y maes oherwydd fe wnes i ddatblygu salwch meddwl difrifol a derbyn triniaeth yn y gymuned . Rwy’n falch i fedru dweud bod fy nghyflwr nawr yn cael ei reoli yn dda gyda meddyginiaeth a chymorth proffesiynol.
Hoffwn i yn fawr i gael cyfle i fod rhan o’r prosiect yma a gweithio gydag eraill. Fy syniad i fyddai archwilio a dangos trwy gyfweliadau a delweddau gwahanol agweddau ar y berthynas rhwng  ffermio, pwysigrwydd bywyd yn y cefn gwlad i gynnal yr iaith Gymraeg a’n identiti Cymraeg a’r angen i fabwysiadau arferion newydd  ar y tir sy’n lleihau allyriadau carbon. 
Mae’r berthynas yn gallu  bod yn un o densiwn achos mae creu newidiadau  yn anodd a phoenus ond hefyd mae ffermwyr fel mae pobl cadwraeth yn llawn angerdd a gobaith am greu dyfodol gwell i’r bobl sydd yn byw yn yr ardaloedd yma.
Dyma rai syniadau bras:
· ffilmio mawndir  lleol a chyfweld gyda ffermwr lleol er enghraifft yn ardal Llanymawddwy  sy’n gweithio gyda swyddogion y parc cenedlaethol i adfer tir mawn. Byddai hyn yn meddwl ein bod yn clywed y Gymraeg a barn a teimladau ffermwyr yn ogystal ac efallai cyfweld a swyddog i gael stori o weithredu polisi lleihau carbon. Gellid roi isdeitlau Saesneg wrth olygu’r ffilm. Byddai hefyd cyfle am ddelweddau hyfryd o ardaloedd mawndir. 
·  ffilmio mynd am dro mewn coetir mewn gwahanol tywydd – haul ac  ar ôl  glaw ac eira os yn bosib; cael delweddau o’r coed ar bob cam o dyfu – rhai bach, rhai mawr a gwahanol fathau o goed cynhenid, cael delweddau hyfryd o’r pridd a’r dail – hyn i gyd er mwyn dangos gwerth a hyfrydwch plannu a diogelu coetiroedd i leihau carbon. Gellid hefyd roi enwau’r coed yn Gymraeg a Saesneg ar y sgrin neu cael pobl i’w ynganu fel bod modd clywed sain enwau’r coed. 
· cyfweld ffarmwr lleol ( rwyf wedi darllen am un ar y cyfryngau sy’n byw ynghanol Pumlumon) sydd wedi mabwysiadu dulliau ffermio organig a chynaliadwy.. holi nhw pam a sut mae nhw wedi gwneud newidiadau a sut mae yn teimlo i fagu teulu yng nghanol Pumlumon.  Ffilmio ar y tir a dangos delweddau o drin y tir mewn ffordd fwy cynaliadwy – y perthi a’r coed sydd wedi eu plannu a magu  gwartheg ar y llechwedd sy’n helpu torri’r tyfiant a gwella ansawdd y pridd. 
Bydden i yn hapus iawn i gyfannu at unrhyw syniadau sydd gan bobl eraill yn lle y syniadau yma. Yn y coleg roeddwn yn hoffi gweithio fel rhan o dîm – mae gan bawb sgiliau gwahanol a rhywbeth arbennig i roi.






